
Inatsisartunut ilaasortaq 

Najaaraq Møller, Siumut 

 

  

§ 37 naapertorlugu apeqquteqaammut nr. 161/2023 -mut illersornissaqarfiup 

aningaasalersuinissamik pilersaarutaasa illersornissamut 2024-2033-imut 

atuuttumik isumaqatigiissutaasut pillugit TV2-ip saqqummiussaanut akissut  

 

Asasara Najaaraq Møller  

 

Novemberip 21-at, 2023, Naalakkersuisunut TV2-mi kalerriussassaanngitsunik 

kalerriisoqarnerata kingorna saqqummiussinera pillugu arlalinnik Illersornis-

saqarfiup illersornissaq pillugu isumaqatigiissutissaanut aningaasalersuinissaanut 

pilersaarut pillugit apeqquteqarputit. 

 

Apeqqutigineqartut uani ataani issuarneqarput, malitseqarlutillu ataatsimoortumik 

akissummik.  

 

1. Kangerlussuup sakkutooqarfittut inerisarneqarnissaa aamma Arktisk Kom-

mandop inerisaanissaa Naalakkersuisut ilisimasaqarfigaat?  

 

2. Timmisartunik nakkutilliinermi atorneqartussanik pisiortornissat allaaseri-

neqartumi nittarsaanneqartut pillugit qanoq Danskit illersornissamut Ministerian-

niik Naalakkersuisut qanimut suleqatigineqarpat?  

 

3. Nunatta soqutigisai sapinngisamik qulakkeerniarlugit illersornissakkut ilusi-

lersuinissamut Issittumi pilersaarusiornerit pillugit Naalakkersuisut qanoq malin-

naatinneqartigippat?  

 

4. Arktisk Kommandop Nuummi inissisimanerata tamakkiisumik Kangerlussuar-

mut nuunneqarnissaa pillugu Naalakkersuisut pilersaaruteqarpat?  

  a. Taamaappat pilersaarutit suuppat qaqugulu piviusunngortinneqarni 

                saat  naatsorsuutigineqarpa?  

  b. Nuussinissarlu pillugu Naalakkersuisut Danskit illersornissamut mini       

                 steriannut apuussaqarnikuuppat? 

 

Akissut:  

§37 naapertorlugu apeqquteqaammi TV2-p allaaserisaa innersuunneqartoq Iller-

sornissaqarfiup aningaasalersuinissanik pilersaarutaatut taaneqartunut atatillugu 

illersornissamut isumaqatigiissuteqarnissamut aggersumut tunngasunik paasissu-

tissanik tamanut saqqummiivoq. Aningaasalersuinissanut pilersaarummi 

pineqartumi ilaatigut issittumi naammassisinnaasanut tunngasunik suliniutissat 

nalunaarsorneqarput.  

 

Paasissutissat allaaserisamiittut Naalakkersuisunut allaaserisap saqqummiun-

neqarnissaa sioqqullugu saqqummiunneqarnikuunngillat. Taamaattumillu isu-

maqatigiinniarnernik ingerlatsinermeersuunatik Naalakkersuisut danskillu 

naalakkersuisuisa akornanni isumaqatigiissutaasimanatilluunniit.  

Naalagaaffinngornissamut Nunanullu Allanut Naalakkersuisoqarfiup danskit iller-

sornissamut ministeriaqarfiat paasissutissanik saqqummiineq pillugu 

oqaloqatigisimavaa. Danskit illersornissamut ministeriaqarfianiit tamatumunnga 

atatillugu ilisimatitsissutigineqarpoq allaaserisami missingersuusiaq danskit 

naalakkersuisuinit akuerineqarsimanngitsoq sammineqarsimasoq. Taamaat-

tumillu danskit naalakkersuisuisa issittumi naammassineqarsinnaasunut atatillugu 

isumaqatigiissutaasinnaasunut tunngatillugu inaarutaasumik suliaattut isigi-

neqarsinnaanani. 

 

Taamaattumik maanna suli politikikkut ingerlatsisut akornanni illersornissamut 

isumaqatigiissutaasussanut piareersaatinik suliaqartoqarpoq. Inaarutaasumik isu-

maqatigiissuteqarnermi aningaasalersuinissamut, issittumi tunngasunut anin-

gaasalersuinissat ilanngullugit, immikkut isumaqatigiissusiortarnikkut inger-

lanneqartassapput. Naalagaaffinngornissamut Nunanullu Allanut Naalak-

kersuisoqarfik Illersornissamut ministeriamik kalaallit sunniuteqarfigisinnaasaat 

kalaallinullu inuiaqatigiinnut sunniuteqartussanut suliniutinut tamanut tunngas 

ni suleqateqarluarpoq.  

 

Illersornissaqarfiup Kangerlussuarmi timmisartunut mittarfimmik atuisinnaati-

taaneranut tunngatillugu Illersornissaqarfiup ingerlaqqittumik Kangerlussuarmi 

timmisartunut mittarfimmik atuisuuneranut killiliussatut isumaqatigiissutaasoq 

Naalakkersuisut Siulittaasuannit Múte B. Egede-mit, Ineqarnermut Atta-

veqaasersuutinullu Naalakkersuisuusimasumit Erik Jensen-imit aamma danskit 

illersornissamut ministeriannit Troels Lund Poulsen-imit ulloq 24. april 2023 

atsiorneqartumut innersuutissavara.  

 

 

 

 

Inussiarnersumik inuulluaqqusillunga 

Med venlig hilsen 

 

 
Vivian Motzfeldt 


